
Najugaq qimannagu isumaginninnermi siunnersortitut ilinniarfimmik 
pilersitseqqullugit Naalakkersuisut peqquneqarnissaannik Inatsisartut 

aaliangiiffigisassaattut siunnersuut.  
 

(Inatsisartunut ilaasortaq Peter Olsen, Inuit Ataqatigiit) 
 

 
 

Najugaq qimannagu isumaginninnermi siunnersortitut ilinniarsinnaalernissamik 

naalakkersuisut peqquneqarnissaannik siunnersuummut inatsisartunut 

ilaasortap Peter Olsenip siunnersuutaanut qujalluta Inuit Ataqatigiinnit ima 

oqaaseqassaagut. 

 

Inunnik isumaginninnermi siunnersortit siunnersuuteqartup 

tunngavilersuineratut sinerissami assut amigaataapput. Nunatsinni 

isumaginninnermi siunnersortitut atorfiit (katillugit 300-t sinneqartut) 

ilarpassui inuttaqanngillat imaluunniit ilinniarsimanngitsunit atorfigineqarlutik. 

Pisariaqartitsineq angeqaaq, pingaartumik Nuup avataani, pisariaqartitsinerlu 

matuniarlugu allaffimmiunik allanillu siunnersuinermik suliaqarsinnaasunik 

ilinniartitsisoqartarpoq, taakkuli pisariaqartitsineq matusinnaanngilaat. Inunnik 

isumaginninnermi siunnersortitut Ilisimatusarfimmi ilinniartut ukiumut 20-t 

aallartissinnaapput, massakkullu 50-it ilinniarput. 

Siunnersuutigineqartutut najugaq qimannagu siunnersortinik ilinniartitsineq 

Ilisimatusarfimmi ingerlanneqalissappat misissugassat piareersaatillu, 

minnerunnngitsumillu aningaasaliissutissat pisariaqarput. Najugaq qimannagu 

isumaginninnermi siunnersortitut ilinniarneq bachelorinngorniarfiusariaqarpoq, 

soorlu ilinniartitsisunut ullumikkut neqeroorutaasoq taamaattoq. Najugaq  



 

 

qimannagu ilinniartussat atorfeqareertussaapput, suliutigalutik 

ilinniartussaagamik. Taama ilinniartussatut piukkunnarnerpaat tassaapput 

allaffimmiutut allatulluunniit sulereerlutik isumaginninnermi siunnersortitut 

Perorsaanermik Ilinniarfimmi ilinniaqqittartut, taakkulu bacheloritut 

ingerlaqqinnissaminnut periarfissaqalissagaluarput isumaginninnermi 

siunnersortitut taaneqarsinnaalissallutik. 

Inuit Ataqatigiinni isumaqarpugut najugaq qimannagu isumaginninnermi 

siunnersortitut ilinniarnissamut periarfissaq iluatinnartuusoq 

misissorluarneqartariaqartorlu, qulaajagassammi arlaqarput, 

minnerunngitsumillu aningaasalerneqarnissaa pisariaqartinneqarluni. 

Taamaattumik siunnersuut ilalerlugu ilinniartitaanermut ataatsimiititaliami 

suliarineqarnissaa innersuussutigaarput. 

  

 


